
Numri i lëndës: 2021:003740 

Datë: 27.10.2023 

Numri i dokumentit:     04839404 

C.nr.4158/2023 

 

GJYKATA THEMELORE E PRISHTINËS - Departamenti i Përgjithshëm, me 

gjyqtarin Përparim Zeka, duke vendosur në çështjen juridike kontestimore të paditëses E. 

L., nga fshati G., Komuna e Kaçanikut, përfaqësuar me autorizim nga F. P., avokat në 

Prishtinë, kundër të paditurës Byroja Kosovare e Sigurimit, me seli në Prishtinë, 

përfaqësuar me autorizim nga F. S., me bazë juridike anulim vendimi, kthim në vendin e 

punës dhe kompensim i të ardhurave personale, pas përfundimit të shqyrtimit kryesor të 

çështjes të mbajtur më 24.10.2023, në të cilën kanë prezantuar paditësi, i autorizuari i tij, 

dhe i autorizuari i të paditurës, të njëjtën datë dha këtë: 

 

A K T G J Y K I M 

 

I. APROVOHET në tërësi e si e themeltë kërkesëpadia e paditësit E. L., nga fshati 

G., Komuna e Kaçanikut, ashtu që ANULOHEN si joligjor Njoftimi për mos vazhdimin 

e kontratës të punës nr. 1064/20, i datës 27.11.2020 dhe Njoftimi nr, 1307/20, i datës 

17.12.2020, të nxjerra nga e paditura Byroja Kosovare e Sigurimit, me seli në Prishtinë. 

 

II.   DETYROHET e paditura Byroja Kosovare e Sigurimit, me seli në Prishtinë 

që paditësin E. L., nga fshati G., Komuna e Kaçanikut ta kthej në vendin e mëparshëm të 

punës në pozitën Operator i shtijës së policave në pikën kufitare G.. 

 

III. DETYROHET e paditura Byroja Kosovare e Sigurimit, me seli në 

Prishtinë, qe paditësit E. L., nga fshati G, Komuna e Kaçanikut në emër të shpërblimit të 

dëmit për shkak të mos vazhdimit së marrëdhënies së punës në mënyrë joligjore t’ia 

kompenson në emër të ardhurve personale për periudhën 01.01.2021 e deri 30.089.20233, 

shumën neto 11,972.40 euro, në emër të kamatës për periudhën 01.01.2021 e deri më 

30.09.2023, shumën prej 893.38  në emër të kontributit pensional shumën prej 1,320.00 

euro, në emër të tatimit në pagë shumën prej 567.60.38 euro, si dhe pas datës 30.09.2023 

për çdo muaj shumën prej 400.00 euro, deri në kthimin e paditësit në punë, me kamatë 

prej 8%, duke filluar nga data 01.10.2023 e deri te pagesën e plotë. 

 

IV. DETYROHET e paditura që paditëses t’ia paguajë shpenzimet 

procedurale në shumën prej 1,377.20 €, në  afat prej 7 ditësh pas pranimit të këtij 

aktgjykimi.  

 

A r s y e t i m 

 

 Paditësi, përmes të autorizuarit të tij, në këtë gjykatë, ka parashtruar padi, 

kundër të paditurës, me objekt të kontestit anulimin e njoftimeve, kthimin në punë dhe 

kompensimin e të ardhurave, së fundi të precizuar me parashtresën e datës 24.10.2023, 

me të cilën ka kërkuar që të aprovohet në tërësi e si e themeltë kërkesëpadia e paditësit E. 

L., nga fshati G., Komuna e Kaçanikut, ashtu që anulohen si joligjor Njoftimi për mos 

vazhdimin e kontratës të punës nr. 1064/20, i datës 27.11.2020 dhe Njoftimi nr, 1307/20, 

i datës 17.12.2020, të nxjerra nga e paditura Byroja Kosovare e Sigurimit, me seli në 

Prishtinë, dhe të detyrohet e paditura Byroja Kosovare e Sigurimit, me seli në Prishtinë 

që paditësin E. L., nga fshati G., Komuna e Kaçanikut ta kthej në vendin e mëparshëm të 

punës në pozitën Operator i shtijës së policave në pikën kufitare G. Po ashtu ka kërkuar 

që të detyrohet e paditura Byroja Kosovare e Sigurimit, me seli në Prishtinë, qe paditësit 

E. L., nga fshati G., Komuna e Kaçanikut në emër të shpërblimit të dëmit për shkak të 

mos vazhdimit së marrëdhënies së punës në mënyrë joligjore t’ia kompenson në emër të 

ardhurve personale për periudhën 01.01.2021 e deri 30.089.20233, shumën neto 

11,972.40 euro, në emër të kamatës për periudhën 01.01.2021 e deri më 30.09.2023, 

shumën prej 893.38  në emër të kontributit pensional shumën prej 1,320.00 euro, në emër 

të tatimit në pagë shumën prej 567.60.38 euro, si dhe pas datës 30.09.2023 për çdo muaj 

shumën prej 400.00 euro, deri në kthimin e paditësit në punë, me kamatë prej 8%, duke 

filluar nga data 01.10.2023 e deri te pagesën e plotë. 

Ka shtuar se paditësi konsideron se njoftimi për mos vazhdimin e kontratës të 

punës përfshihet me shkelje esenciale të dispozitave të ligjit të punës, ngase dispozitivi i 

njoftimit është i pa qartë, i pakuptueshëm, kundërthënës në brendinë dhe me faktet 

vendimtare. Njoftimit po ashtu i mungojnë arsyet për faktet vendimtare ashtu që 

dispozitivin e njoftimit e sjellin në kundërshtim me arsyetimin. 

 

Më tej ka deklaruar se e paditura me rastin e mos vazhdimit të kontratës të punës 

punëmarrësit E. L. ka shkelur dispozitat e nenit 10, 70, 71 dhe 72 të Ligjit Nr.03/L-212 

të Punës për arsye se nuk ka vërtetuar me asnjë provë faktin se ndërprerja e punës bëhet 

për arsye ekonomike, teknike ose organizative. Punëmarrësi ka treguar përformancë të 

mirë në kryerjen e punës, ka qenë i përshtatshëm për t'u transferuar në një vend tjetër të 

punës, do të pajtonte të trajnohej apo të rikualifikohej për të kryer ndonjë punë tjetër. 

Punëmarrësi nuk ka pasur sjellje të këqija në punë, i ka përmbushur në mënyrë të 

kënaqshme detyrat e punës dhe ka treguar gjithmonë përformancë të mirë në punë. E 

paditura nuk ka mbajtur takim me punëmarrësin për ti shpjeguar ndërprerjen e 

marrëdhënien së punës dhe për ta këshilluar se ka të drejtë në përfaqësim nga sindikati 

sipas dëshirës së tij. 

 

Po ashtu ka deklaruar se në bazë kontratave të punës vërtetohet se paditësi tek e 

paditura është punësuar nga data 17.05.2002 dhe ka punuar deri më datën 31.12.2020. Me 

këtë rast vërtetohet se paditësi ka mbi 18. vite përvojë pune të i njëjti punëdhënës, që 

atëherë mbante emrin Shoqata e Sigurimeve të Kosovës IAK, pastaj emrin Njësia e 

Sigurimeve të Detyruara, Shoqata e Sigurimeve të Kosovës dhe tani së fundi Byroja 

Kosovare e Sigurimit. Sipas nenit Neni 71.1.3 Ligjit Nr.03/L-212 të Punës, koha e 

njoftimit për ndërprerjen e kontratës së punës pěr punëtorët mbi dhjetë (10) vite punësim 

është gjashtëdhjetë (60) ditë kalendarike. Ndërkaq në bazë të njoftimit vërtetohet se 

njoftimi është lëshuar me 27.11.2020 që do të thotë më pak se 60 ditë, në bazë të kësaj 

vërtetohet se këtu kemi të bëjmë me shkelje të nenit 71.1.3 Ligjit Nr.03/L-212 të Punës.  

Kjo sepse sipas neni 10 pika 5 të ligjit të sipërpërmendur, kontrata për një periudhë të 

caktuar që ripërtërihet në mënyrë të qartë ose të vetëkuptueshme për një periudhë të 

punësimit më të gjatë se dhjetë (10) vite, konsiderohet si kontratë për një periudhë të 

pacaktuar kohore, dhe paditësi është dashur të pajiset me kontratë të punës me kohë të 

pacaktuar duke u bazuar në dispozitën e lartë cekur. 

 

Më tej ka shtuar se pretendimet në përgjigje në padi nuk qëndrojnë se paditësit i 

ka skaduar kontrata e punës dhe nuk kemi të bëjmë me ndërprerje të punës por skadim të 

kontratës së punës, ngase në bazë të vendimit të Inspektorit të Punës nr.01 Nr.08-

279/2021A të datës 27.07.2021 dhe vendimi i shkallës së dytë të Inspektoratit të Punës 

nr.162/2022 i datës 24.03.2022 të cilit kanë konstatuar se e paditura me nxjerrjen e 

njoftimit për ndërprerjen e marrëdhënies së punës ka vepruar në kundërshtim të dispozitës 

së Ligjit të Punës 03/L-212 neni 10.5. Ku është konstatuar se njoftimi për mos vazhdimin 

e kontratës bëhet vetëm në raste kur kemi të bëjmë me skadim të kontratës të punës dhe 

punëdhënësi nuk ka për qëllim vazhdimin e saj e në rastin konkret kemi gjendje të 

ndryshme faktike dhe juridike sepse paditësi ka mbi 18 vite përvojë punë dhe kontrata e 

tij do të duhej të konsiderohej si kontratë pune në kohë të pa caktuar, dhe se në këtë rast 

ndaj kontratës në kohë të pa caktuar nuk mund të lëshohet njoftimi për mos vazhdimi të 

kontrate. Po ashtu në vendimet e inspektoratit të punës kanë konstatuar se në bazë 

vendimit nr.704/11 të përpiluar nga Bordi i Drejtorëve të Shoqatës së Sigurimeve të 

Kosovës me datë 28.11.2011, konstatohet se të gjitha asetet dhe obligimet financiare të 

Shoqatës së Sigurimeve të Kosovës - IAK kalojnë në Byronë Kosovare të Sigurimit - 

BKS nga data 01.01.2012, andaj nuk qëndron pretendimi i palës së paditur se nuk është 

trashëgimtare e Shoqatës së Sigurimeve të Kosovës - IAK. 

 

Ndërsa për ndërprerjen e kontratës së punës në kohë të pacaktuar, e paditura ka 

qenë e obliguar që të zhvilloi ndaj paditësit procedurë të brendshme për ndërprerjen e 

marrëdhënies së punës për shkak të shkeljes së rëndë të detyrave të punës në rast se 

paditësi ka bërë ndonjë shkelje të rëndë eventuale, në harmoni me Ligjin e punës, si dhe 

në pajtim me aktin e brendshëm të punëdhënësit. E paditura përveç që paditësin e ka 

njoftuar me vonesë për mos vazhdimin e kontratës të punës, ai nuk ka nxjerr vendim për 

ndërprerjen e kontratës të punës, që ka qenë i obliguar në bazë të dispozitave të nenit 72 

par 1 i Ligjit Nr.03/L-212 të Punës. Kështu që nuk ka paraqitur as arsye për ndërprerjen 

dhe mos vazhdimin e kontratës të punës, që ka qenë i obliguar sipas dispozitave të 

shkelura të sipërcituara. Paditësi me ndërgjegjeje ma të madhe dhe me kualitet të duhur i 

ka kryer të gjitha detyrat e vendit të tij të punës si dhe punët tjera që i janë besuar nga 

punëdhënësi. Asnjëherë sa ka punuar tek e paditura nuk ka qenë i qortuar, kritikuar për 

ndonjë gabim apo lëshim në punën e tij nga punëdhënësi. Andaj ndërprerja e 

marrëdhënies se punës paditësit është përfshirë edhe me shkelje te dispozitave te nenit 71 

pargrf.1 nepragrf.1.3 të Ligjit te Punës, ku kërkohet që për punëtorët me mbi 10 vite 

punësim te behet paralajmërimin për ndërprerjen e marrëdhënies së punës 60 dite 

kalendarik më parë për shkaqet e nderprerjes se kontratës të punësuarit. Andaj nga provat 

e vlerësuara qëndron arsyetimi se e paditura ka ra ndesh me ligjin nenin 70 paragraf 1 

nepnpargrf.1.1, 1.2, 1.3 si dhe ne paragraf 1.4 pika 1.4.1 dhe pika 1.4.2 të Ligjit të punës 

sepse ka dështuar gjate shqyrtimit gjyqësor që të dëshmoj se janë përmbushur apo ekzistoj 

rrethana te krijuara në kompani mbi të cilën është përmbushur baza ligjore e lart cituar 

ligjore për ndërprerjen e punës punonjësit 

 

Tutje ka deklaruar se sipas nenit 70 të Ligjit Nr. Nr. 03/L-212 të Punës, me të cilin 

është përcaktuar se ndërprerja e kontratës së Punës nga ana e punëdhënësit mund të bëhet: 

1. Punëdhënësi mund t'ia ndërpresë kontratën e punës të punësuarit me një periudhë 

paralajmërimi, atëherë kur: 1.1. ndërprerja e tillë arsyetohet për arsye ekonomike, teknike 

ose organizative; 1.2. i punësuari nuk është më i aftë t'i kryejë detyrat e punës; 1.3. 

punëdhënësi mund ta ndërpresë kontratën e punës në rrethanat e nën-paragrafin 1.1. dhe 

1.2., të këtij paragrafi nëse është e papërshtatshme për punëdhënësin që ta transferojë të 

punësuarin në një vend pune tjetër, ta trajnojë a ta rikualifikojë atë për ta kryer punën ose 

ndonjë punë tjetër; 1.4. punëdhënësi mund t'ia ndërpresë kontratën e punës të punësuarit 

në periudhën e kerkuar të paralajmërimit të ndërprerjes në: 1.4.1. rastet e rënda të sjelljes 

së keqe të punonjësit; dhe 1.4.2. për shkak të përmbushjes së pakënaqshme të detyrave të 

punës. 1.5. punëdhënësi duhet ta njoftojë të punësuarin për largimin e tij/saj menjëherë 

pas rastit që shpie në largim, ose sapo punëdhënësi të jetë vënë në dijeni të atij rasti; 1.6. 

punëdhënësi mund t'ia ndërpresë kontratën e punës të punësuarit pa periudhën e kërkuar 

të paralajmërimit të ndërprerjes, atëherë kur: 1.6.1. i punësuari është fajtor për përsëritjen 

e një keq sjelljeje më pak serioze ose të shkeljes së detyrimeve; 1.6.2. performanca e të 

punësuarit mbetet e pakënaqshme përkundër paralajmërimit me shkrim. 

 

 Ka kërkuar shpenzimet e procedurës dhe atë për padi 208 euro, për precizimin 

e padisë shumën prej 208.00 euro, për 3 seanca nga 270.40 euro, gjithsejtë 811.20 euro,  

për ekspertizën financiare 150.00 euro, e në shumë të përgjithshme prej 1,377.20 euro.  

 

E paditura me përgjigje në padi, gjatë shqyrtimit kryesor dhe ne fjalën 

përfundimtare  përmes përfaqësuesit të autorizuar të saj, ka kundërshtuar padinë dhe 

kërkesat e saj të paditësit, duke shtuar se në rastin konkret njoftimi i datës 27.11.2020, 

është i mbështetur në kontratën e punës dhe në nenin 71 par. 2 të Ligjit të Punës.  Ka 

shtuar se sipas Ligjit të Punës, njoftimi i datës 27.11.2020, nuk ka karakter konstituiv por 

ka karakter deklarativ, përmes të cilit të punësuarit nuk i pushon marrëdhënia e punës për 

shkak të këtij njoftimi. Pra, ky njoftim nuk ka ndikuar në asnjë mënyrë në ndryshimin e 

kontratës së punës të vlefshme deri më datë 31.12.2020, dhe as që i ka mohuar asnjë të 

drejtë të garantuar me kontratën e punës apo me ligjin e punës në fuqi.   

 

Ka shtuar se e paditura subjektivitetin e saj e ka fituar në bazë të ligjit 04/L -018 

i publikuar në gazetën zyrtar më datën 14.07.2011, ndërsa nga kontrata referuese në mes 

paditësit dhe të paditurës vërtetohet se nuk është plotësuar kushti 10 vjeçar për t’iu 

garantuar të drejtat e pretenduara nga Ligji i Punës. Nga këto të cekura i ka propozuar 

gjykatës që të refuzohet kërkesëpadia e paditësit si e pathemeltë.  

 

Lidhur me shpenzimet e procedurës kontestimore nuk është deklaruar.  

 

Me qëllim të vërtetimit të drejtë dhe të plotë të gjendjes faktike lidhur me çështjen 

kontestuese, gjykata në  procedurën e provave, në shqyrtimin kryesor - publik të dt. 

24.10.2023, sipas propozimit të palëve ka administruar provat e propozuara, dhe atë: 

njoftimi për mos vazhdimin e marrëdhënies së punës, i datës 27.11.2020, ankesa e 

paditësit kundër njoftimit për mos vazhdimin  e kontratës së punës, njoftimi me numër 

1307/20 i datës 17.12.2020, kontrata e punës numër 1479/19 e datës 10.12.2019,  kontrata 

e punës numër 1715/18 e datës 28.12.2018, kontrata e punës numër 754/18 e datës 

19.06.2018, kontrata e punës numër 899/15 e datës 02.07.2015, kontrata e punës numër 

956/14 e datës 16.06.2014, kontrata e punës numër 867/13 e datës 17.06.2013,  kontrata 

e punës numër 938/12 e datës 29.06.2012, kontrata e punës numër 145/11 e datës 

30.12.2011, kontrata e punës numër 631/10 e datës 31.12.2010, kontrata e punës numër 

569/09 e datës 30.12.2009, kontrata e punës numër 650  e datës 27.09.2007,  kontrata e 

punës numër 425 e datës 04.09.2006, kontrata e punës numër 369 e datës 23.11.2005, 

kontrata e punës numër 27/05 e datës 10.01.2005, kontrata e punës numër 246/05 e datës 

17.03.2005, kontrata e punës numër 896/04 e datës 08.12.2004, kontrata e punës numër 

149/03 e datës 15.09.2003, kontrata e punës numër 354/03 e datës 17.12.2003, kontrata e 

punës e datës 31.05.2002, vendimi numër 704/11 i datës 28.12.2011, vendimi i 

inspektoratit të punës në kuadër të Ministrisë së Financave Punës dhe Transfereve 01 NR. 

08-279/2021A, vendimi i inspektoratit të punës në kuadër të Ministrisë së Financave 

Punës dhe Transfereve – organi i shkalles së dytë nr. 162/2022 i datës 24.03.2022, dhe 

ekspertiza financiare e punuar nga eksperti A. A. e datës 02.10. 2023. 

 

Pasi që Gjykata bëri vlerësimin e secilës provë veç e veç  dhe të gjithave se 

bashku, mbështetur në dispozitat nga neni 8 i Ligjit për Procedurën Kontestimore, vendosi 

që kërkesëpadinë e paditëses ta aprovon në tërësi si të themeltë në prova dhe ligj. 

 

Për palët ndërgjyqëse nuk ishin kontestuese se paditësi ka qenë i punësuar te e 

paditura deri në kohën kur të njëjtit nuk i vazhdohet marrëdhënia e punës.  

 

Kontestuese për palët ndërgjyqëse ishte çështja e ligjshmërisë së njoftimeve të së 

paditurës për mos vazhdimin e kontratës së punës paditëses, çështja se e paditura këto 

njoftimeve a i ka marr në përputhje me dispozitat ligjore të parapara në Ligjin e Punës, 

kontratën e punës dhe me aktin e brendshëm të së paditurës. 

 

Nga provat e administruara gjykata gjeti se paditësi ka qenë në marrëdhënie pune 

te e paditura në pozitën Operator i shtijës së policave në pikën kufitare Glloboçicë sipas 

kontratës në kohë të caktuar.     

E paditura me BKS me seli në Prishtinë, me njoftimin për mos vazhdimin e 

kontratës së punës nr. 1063/20, të datës 27.11.2020, paditësi është njoftuar se për 

ushtrimin e veprimtarisë së BKS në bazë të Ligjit për Sigurimin e Detyrueshëm nga 

Autopërgjegjësia, është vlerësuar e marrëdhënia e punës e deritanishme nuk do të 

vazhdohet pas skadimit të kontratës së punës në fuqi e vlefshme deri më 31.12.2020. 

 

Kundër këtij njoftimi paditësi brenda afatit ligjor ka parashtruar ankesë më datë 

05.12.2020. 

 

E paditura me njoftimin nr. 1307/20, të datës 17.12.2020, ka hedhur si të 

palejueshme ankesën e paditësit duke e lënë në fuqi njoftimin për mos vazhdimin e 

kontratës së punës nr. 103/20 të datës 27.11.2020.  

 

 

  Nga administrimi i ekspertizës financiare në cilësinë e provës materiale  gjykata 

ka gjetur se sikur të punonte paditësi  në periudhën 01.01.2021 e deri me 30.09.2023, do 

të realizonte të ardhurat në shumën prej 11,972.40 Euro neto, në emër të kamatës për 

periudhën 01.01.2021 e deri më 30.09.2023, shumën prej 893.38  në emër të kontributit 

pensional shumën prej 1,320.00 euro, në emër të tatimit në pagë shumën prej 567.60.38 

euro. 

 

  Gjykata ekspertizën financiare e ka vlerësuar si profesionale dhe të argumentuar 

mirë dhe të njëjtën e ka pranuar në tërësi si të besueshme. 

 

Duke pretenduar në shkeljet e të paditurës, paditësi me ankesën e datës 

04.03.2021, ishte drejtuar Inspektoratit të Punës, i cili me datë 27.07.2021 kishte nxjerrë 

vendimin 01 Nr.08-279/2021A duke aprovuar ankesën e paditësit. Ky vendim është 

vërtetuar edhe nga Komisioni i Organit të Shkallës së Dytë të Inspektoratit të Punës me 

numër IP nr. 162/2022, të datës 24.03.2022. 

Gjykata vlerëson se këto vendim paraqesin vlerësim të një organi të pavarur, që 

gjykata nuk është e lidhur sipas tij në vendosjen sipas procedurës gjyqësore për mbrojtjen 

e të drejtave nga marrëdhënia e punës, mirëpo në anë tjetër vlerëson se paraqet të gjetura 

nga një institucion përgjegjës për mbikëqyrjen dhe zbatimin e legjislacionit të punës, i 

cili kishte hetuar rastin. 

 

Me neni 5 paragrafi 1 të Ligjit të Punës, përcaktohet se, përcaktohet se: “1. 

Diskriminimi është i ndaluar në punësim dhe profesion, lidhur me rekrutimin në punësim, 

trajnimin, promovimin e punësimit, kushtet e punësimit, masat disiplinore, ndërprerjen e 

kontratës së punës ose çështjeve të tjera nga marrëdhënia e punës të rregulluara me këtë 

ligj dhe me ligjet e tjera në fuqi”. 

 

Me nenin 55 paragrafi 1 të këtij ligji, përcaktohet se: “ I punësuari ka të drejtë në 

pagë, e cila përcaktohet me Kontratën e Punës, në pajtim me këtë ligj, Kontratën 

Kolektive, Aktin e Brendshëm të Punëdhënësit ” . 

 

Me nenin 67 të këtij ligji, përcaktohet se: “ Ndërprerja e Kontratës së Punës sipas 

fuqisë ligjore 1. Kontrata e Punës sipas fuqisë ligjore, ndërpritet: 1.1. me vdekjen e të 

punësuarit; 1.2. me vdekjen e punëdhënësit, kur puna e kryer apo shërbimet e ofruara nga 

punëtori janë të natyrës personale, atëherë kur kontrata nuk mund të vazhdohet me 

pasardhësit e punëdhënësit; 1.3. me skadimin e kohëzgjatjes së kontratës; 1.4. kur i 

punësuari e mbush moshën e pensionimit, prej gjashtëdhjetë e pesë (65) vjeç; 1.5. në ditën 

e dorëzimit të aktvendimit të plotfuqishëm për vërtetimin e humbjes së aftësive për punë; 

1.6. nëse i punësuari shkon në vuajtje të dënimit i cili do të zgjasë më tepër se gjashtë (6) 

muaj; 1.7. me vendimin e gjykatës kompetente, vendim që pason ndërprerjen e 

marrëdhënies së punës; 1.8. me falimentimin dhe likuidimin e ndërmarrjes; 1.9. rastet e 

tjera të përcaktuar sipas ligjeve në fuqi ”. 

 

Me neni 71 të këtij ligji, përcaktohet se: “1. Punëdhënësi mund të ndërpresë 

kontratën e punës në kohë të pacaktuar në bazë të nenit 70, të këtij ligji në këto intervale 

kohore të njoftimit: 1.1, prej gjashtë (6) muaj deri në dy (2) vite punësim, tridhjetë (30) 

ditë kalendarike; 1.2. prej dy (2) deri në dhjetë (10) vite punësimi, dyzetepesë (45) ditë 

kalendarike; 1.3. mbi dhjetë (10) vite punësim, gjashtëdhjetë (60) ditë kalendarike. 2. 

Punëdhënësi mund të ndërpresë kontratën e punës për kohë të caktuar me njoftim prej 

tridhjetë (30) ditësh kalendarike. Punëdhënësi i cili nuk ka për qëllim të ripërtërijë 

kontratën me periudhë të caktuar duhet të informojë punësuarin së paku tridhjetë (30) ditë 

para skadimit të kontratës. Dështimi për ta njoftuar nga punëdhënësi, do t’i japë të drejtën 

të punësuarit për zgjatjen e tridhjetë (30) ditëve kalendarike shtesë me pagë të plotë.”. 

 

Me nenin 80 të këtij ligji, përcaktohet se: “ 1. Nëse gjykata konstaton se ndërprerja 

e kontratës së punës nga ana e punëdhënësit është joligjore, në bazë të dispozitave të këtij 

ligji, Kontratës Kolektive ose Kontratës së Punës, atëherë do të urdhërojë punëdhënësin 

që të ekzekutoj njërën prej këtyre dëmshpërblimeve: 1.1. t’i paguajë të punësuarve 

kompensimin, përveç shtesave dhe shumave tjera të cilat i takojnë punonjësit në bazë të 

këtij ligji, Kontratës së Punës, Kontratës Kolektive ose Aktit të Brendshëm, në shuma të 

tilla që gjykata i konsideron të drejta dhe adekuate, por të cilat nuk duhet të jenë më pak 

se dyfishi i vlerës së çdo dëmshpërblimi që i takon punonjësit në kohën e shkarkimit; ose 

1.2. nëse largimi nga puna vlerësohet si i paligjshëm sipas nenit 5 të këtij ligji, Gjykata 

mund ta rikthej të punësuarin në vendin e tij të punës dhe urdhëron kompensimin e të 

gjitha pagave dhe përfitimeve tjera të humbura gjatë gjithë kohës së largimit të paligjshëm 

nga puna. 2. Punëdhënësi është i obliguar që në afatin e caktuar të zbatoj vendimin e 

gjykatës kompetente “. 

 

Kjo gjykatë nisur nga gjendja faktike e konstatuar si më lartë dhe nga interpretimi 

i dispozitave ligjore të cituara vendosi që të aprovon në tërësi kërkesëpadinë e paditësit 

si në dispozitiv të këtij aktgjykimi. Kjo për faktin se nga provat që gjinden në shkresat e 

lëndës, konkretisht Njoftimi i të paditurës me nr. 1064/20, i datës 27.11.2020 03.03.2014, 

rezulton se, paditësit nuk i është vazhduar kontrata e punës me arsyetim se për ushtrimin 

e veprimtarisë së BKS në bazë të ligjit përkatës është vlerësuar se marrëdhënia e punës e 

deritanishme nuk do të vazhdohet pas skadimit të kontratës së punës në fuqi, e vlefshme 

deri më datë 31.12.2020.  

Kjo gjykatë çmon se e paditura ka dështuar për të vërtetuar të gjitha pretendimet 

e saj lidhur me ligjshmërinë e njoftimit për mos vazhdimin e kontratës së punës së 

paditësit si dhe vërtetimin e fakteve relevante nëse e paditura ka përpiluar një plan të 

drejtuar operativ, në të cilin do të përcaktohej se cilat shërbime mund të reduktohen dhe 

çfarëdo përfshirje do të duhej të ishin reduktuar, me qëllim të vërtetimit të faktit se provat 

e parashtruara, paraqesin bazë të vlefshme ligjore për mos përtëritje e kontratës së punës 

së paditësit, se e paditura ka vepruar në pajtim me vendimin e ligjshëm që i plotëson 

standardet ligjore për mos vazhdimin e kontratës së punës dhe të atyre që rregullojnë 

procedurat e shkëputjes së kontratës së punës, andaj dështimi i të paditurës në këtë 

drejtim, mos vazhdimin e kontratës së punës e bën të paligjshëm. 

 

Nga shqyrtimi i shkresave të lëndës rezulton se paditësi tek paraardhësi i të 

paditurit dhe tek i padituri ka qenë në marrëdhënie pune me kohë të caktuar nga data 

17.05.2002, e deri në transferimin e të gjitha aseteve dhe obligimeve nga Shoqata e 

Sigurimeve të Kosovës në të paditurën, kur me kontratat e punës si në shkesat e lëndës, 

paditësi tek i padituri për të njëjtin vend pune ka lidh marrëdhënie pune për kohë të 

caktuar duke filluar nga datat 01.01.2012, e që është vazhduar vit pas viti deri më datën 

31.12.2020, edhe pse vendi i punës ka qenë i natyrës së përhershme. Kontratat e tilla sipas 

vlerësimit të kësaj gjykate, janë në kundërshtim me parimin e ndërgjegjëshmërisë dhe 

ndershmërisë, ku për mbi 10 vite paditësi vazhdimisht mbahet në gjendje të pasigurt 

juridike të marrëdhënies së punës, me vazhdimin e marrëdhënies së punës në kohë të 

caktuar, dhe më në fund me një njoftim të kundërligjshëm për mos vazhdim të kontratës 

së punës, paditësit i ndërpritet marrëdhënia e punës tek i padituri. 

 

Përveç të cekurave punëmarrësi nuk mund të heq dorë nga të drejtat e punëtorëve 

që rrjedhin nga dispozitat urdhëruese të nenit 5 paragrafi 1 të Ligjit të Punës. I padituri ka 

dështuar për të argumentuar faktin se në rastin konkret, i është përmbajtur ndalimit të 

diskriminimit, të paraparë me nenin 5 paragrafi 1 të Ligjit të Punës. 

Gjykata vendosi të aprovoj kërkesëpadinë e paditëses pasi që baza juridike e 

kërkesëpadisë për këtë kategori të kërkesë është krijuar me anulimin e njoftimeve të së 

paditurës dhe me detyrimin e të paditurës që ta kthej paditësen në punë. 

 

Kjo gjykatë vlerëson se edhe pjesa tjetër e kërkesëpadisë paditësit përkitazi me 

kompensimin e të ardhurave personale është e bazuar në ligj (neni 55 paragrafi 1 dhe 80 

paragrafi 1 pika 1.1 të Ligjit të Punës), pasi që largimi nga puna i paditësit vlerësohet si i 

paligjshëm dhe për këtë arsye paditësit i takon e drejta në kompensimin e të gjitha pagave 

dhe përfitimeve tjera të humbura gjatë gjithë kohës së largimit të paligjshëm nga puna, në 

shumën e vërtetuar nga ana e ekspertizës financiare në shkresa të lëndës, të ekspertit 

financiar Avni Aruçi.  

 

Lartësinë e gjykuar si kompensim i të ardhurave personale  gjykata e ka vërtetuar 

nga ekspertiza financiare të cilën e ka pranuar në tërësi si të besueshme, ndërsa detyrimi 

që pas datës 30.09.2023 për çdo muaj shumën prej 400.00 Euro, deri në kthimin e 

paditëses në punë është e drejtë e paditëses që rrjedhe nga e drejta për pagë në këtë rast e 

dejtë në kompensim për shkak të largimit të kundërligjshëm. 

 

 Gjykata vlerëson se është obligim ligjor i çdo punëdhënësi që me rastin e 

ndërprerjes së marrëdhënies së punës punëmarrësit, të respektoj në tërësi legjislacionin 

në fuqi (në rastin konkret Ligjin e Punës) si dhe kontratën e punës, e jo të bëhet ndërprerja 

e marrëdhënies së punës bazuar në dëshirën apo vullnetin e një individi apo grup 

individësh. 

 

Gjykata ka vlerësuar edhe provat tjera materiale të cilat janë administruar në 

shqyrtimin kryesor, mirëpo vlerësoi se të njëjtat nuk janë relevante dhe janë pa ndikim në 

vendosjen meritore të kësaj çështje juridike. 

 

Lidhur me kamatën gjykata vendosi në bazë të nenit 382 par. 2 të LMD e bazuar 

në pikën XVII të Mendimit Juridik të Gjykatës Supreme të Kosovës për Kamatën 

265/2020 i datës 02.12.2020. 

Lidhur me shpenzimet e procedurës gjykata vendosi në bazë të nenit 452 par. 1 të 

LPK. Lartësia e shpenzimeve i referohet shpenzimeve për përpilimin e padisë në shumë 

prej 208.00 euro, për përpilimin e precizimit të padisë shumën prej 208.00 euro, për tri 

seancave gjyqësore në shumë prej 811.20 euro, ekspertizën financiare në shumë prej 

150.00 euro  e në shumë të përgjithshme prej 1,377.20 euro. 

 

Nga të lartcekurat, gjykata vendosi si në dispozitiv të këtij aktgjykimi.  

 

GJYKATA THEMELORE E PRISHTINËS 

Departamenti i Përgjithshëm 

C.nr.4158/23, datë 24.10.2023. 

                GJYQTARI 

 

                 PËRPARIM ZEKA 

  

UDHËZIMI MBI TË DREJTËN E ANKESËS:  

Kundër këtij aktgjykimi pala e pakënaqur ka të drejtë 

ankesë në afat prej 7 ditëve nga dita e pranimit të së 

njëjtit, Gjykatës së Apelit të Kosovës në Prishtinë, 

nëpërmjet kësaj gjykate, në kopje të mjaftueshme për 

gjykatën dhe palën kundërshtare.  

 

 

 

 

 

Kopje e këtij aktgjykimi i dërgohet: 

- Av. F. P., dhe 

- Byros Kosovare të Sigurimeve.  


